
Tórshavn, 17. sept. 2008
Viðvíkjandi uppskoti til kunngerð um at velja foreldra- og kommunustýrisumboð í skúlastýri   
Kommunusamskipan Føroya hevur í skrivi, dagfest 2. september 2008, fingið uppskot til kunngerð um at velja foreldra- og kommunustýrisumboð í skúlastýri til hoyringar. Hoyringsfreistin er í dag 17. september 2008. 

Hóast KSF tekur undir við uppskotinum um 4 ára valskeiðið til skúlastýrisval, so kann  skipanin at hava skúlastýrisval samstundis sum kommunustýrisval praktiskt fara at verða nakað fløkjaslig í sambandi við valið í teimum kommunum, har fleiri skúlastýri eru. Tí verður heitt á Mentamálaráðið um at meta um, hvørt tað til skúlastýrisvalið um 4 ár eisini av hesi orsøk kundi verið skilagott við einum felags skúlastýri fyri hvørja kommunu/skúladømi.
Í § 1, stk. 2, í uppskotinum stendur, at val til skúlastýrini verða hildin sama dag sum val til allar føroyskar kommunur, og at valnevndin tekur avgerð, um val verður hildið í somu hølum sum kommunuvalið, har hetta er gjørligt, ella í øðrum hølum. Sambært § 11 í kommunuvallógini (Løgtingslóg nr. 44 frá 19. juni 1972 um val til allar føroyskar kommunur) ávísir bygda(r)ráðið/býráðið eitt ella fleiri høli, har atkvøðugreiðslan fer fram. Nú valini til kommunustýrið og skúlastýrið verða samansjóðað, átti § 1, stk. 2, í kunngerðaruppskotinum somuleiðis at lagt tað til kommunustýrið og ikki valnevndina fyri val til skúlastýrið at gera av, um skúlastýrisvalið verður hildið í somu hølum sum kommunuvalið ella ikki.
Í § 2, stk. 3, verður víst til stk. 3 (“sí tó stk. 3”). Tað man skula vera stk. 4.

